
আমার পাটল রঙের গাই গোরুটি,

আর মিশোল রঙের বাছুর

ময়ূরাক্ষী নদীর ধারে।





ঘরের মেঝেতে ফিকে নীলরঙের জাজিম পাতা,

খয়েরি রঙের ফুল-কাটা।

দেয়াল বাসন্তী রঙের,

তাতে ঘন কালো রেখার পাড়।

একটুখানি বারান্দা পূবের দিকে,

সেইখানে বসি সূর্য্যোদয়ের আগেই।

একটি মানুষ পেয়েচি

তার গলায় সুর ওঠে ঝলক দিয়ে,

নটীর কঙ্কণে আলোর মতো।

পাশের কুটীরে সে থাকে,

তার চালে উঠেচে ঝুমকো-লতা।

আপন মনে সে গায় যখন

তখনি পাই শুন্তে,—

গাইতে বলিনে তাকে।

স্বামীটি তার লোক ভালো,

আমার লেখা ভালোবাসে—

ঠাট্টা করলে যথাস্থানে যথোচিত হাসতে জানে।—

খুব সাধারণ কথা সহজেই পারে কইতে।

আবার হঠাৎ কোনো একদিন আলাপ করে

—লোকে যাকে চোখ-টিপে বলে কবিত্ব-

